
· Mae pwysigrwydd hyrwyddo cydraddoldeb wedi cael lle blaenllaw yn wleidyddol a chymdeithasol ers degawdau bellach yn y byd gorllewinol.  Y gred yw na ddylid rhwystro unrhyw un rhag cael cyfleoedd oherwydd eu hil, eu hethnigrwydd, eu hanabledd, eu rhyw, eu tuedd rhywiol, eu hoedran na'u crefydd. Mae hyn,  ynghyd ag ymrwymiad i egwyddorion hawliau dynol, yn sail i ddatblygu cymdeithas a fydd yn trin pawb yn gyfartal, ac yn cynnig yr un cyfleoedd i bawb.  Ond, y gwir yw, mae anghydraddoldeb yn realiti. 
· Mae anghydraddoldeb yn parhau ym Mhrydain ac yn fyd-eang. 
· Mae anghydraddoldeb yn effeithio yn negyddol ar addysg, lles ac iechyd pobl a phlant.  Mae’r bwlch rhwng y 10% cyfoethocaf a’r 10% tlotaf ym Mhrydain wedi dyblu ers 1979 (Joseph Rowntree Foundation).
· Ar lefel fyd-eang, mae’n debyg na fydd posib sicrhau cydraddoldeb i bobl mewn rhai cymdeithasau oherwydd cyfundrefnau gwleidyddol annemocrataidd, tlodi, rhyfel, diwylliant (e.e. cyflwr y Dalit yn India) ac amharodrwydd pobl yn gyffredinol i roi buddiannau pobl eraill o flaen hunan-les neu lwyddiant economaidd.

Enghreifftiau o anghydraddoldeb
· Yn fyd-eang mae’n llawer mwy tebygol bod merched yn anllythrennog, yn dlotach ac yn brin o luniaeth, oherwydd eu statws israddol mewn nifer o ddiwylliannau a gwledydd.
· Yn China ac India mae lladd babanod benywaidd yn digwydd yn rheolaidd.  Nid oes cydraddoldeb rhwng bechgyn a merched.
· Anallu i gael triniaeth feddygol oherwydd y gost, neu ei fod  ddim ar gael mewn rhan arbennig o’r wlad/byd.
· Diffyg addysg, yn arwain at fethiant i gael swydd, ac wedyn at dlodi.  Diffyg addysg hefyd yn cyfrannu at ddiffyg gwybodaeth ynglŷn â sut i drin salwch a gofalu am y corff.
· Gwahaniaethu oherwydd oedran, crefydd, anabledd neu liw croen.
· Ar draws y byd mae esiamplau o’r tlawd yn cael eu gormesu, a barn a chyfiawnder yn cael eu gwyrdroi.  Nid yw hyn yn newydd (Preg.5:8).  Mae’r cwbl yn arwain at anghydraddoldeb.

Egwyddorion Cristnogol
· Mae dwy brif egwyddor. Mae un yn anogaeth, sef  y dylech chi bob amser drin pobl eraill fel byddech chi’n hoffi iddyn nhw eich trin chi (Math.7:12). Rhybudd yw’r llall sef, ‘Mae pobl yn medi beth maen nhw’n ei hau’ (Gal.6:7).
· Mae pobl wedi eu creu yn gyfartal ond yn wahanol, gyda gwahanol swyddogaethau (Gen.1:27).
· Wrth ymdrin â hawliau merched mae nifer o adnodau perthnasol: trin gwragedd a merched ifanc yn barchus;  gwŷr i drin eu gwragedd yn garedig a chariadus; parau priod i fod yn ddarostyngedig ac atebol i’w gilydd.  Gwelwn y dylai dyn garu ei wraig fel y carodd Crist yr eglwys (1 Tim.5:1b-2; Col.3:19; Eff.5:21-30). Am nad yw dynion wedi cadw at yr egwyddor  yma mae gwragedd wedi cael amser anodd mewn llawer gwlad. Mae statws y ferch wedi bod yn israddol, a’u hawliau wedi eu cyfyngu.  Mae cydraddoldeb yn gallu bod yn frwydr i hanner  poblogaeth y byd!
· O fewn eglwys neu gapel, fel mewn cymdeithas neu wlad, rhaid cael trefn a pharch at awdurdod, ond mae pawb yn gyfartal (Gal.3:28).  Nid yw hyn yn golygu ei bod yn addas i bob unigolyn gyflawni pob swyddogaeth.

Testunau Trafod

1. Oes rhaid anelu at gydraddoldeb?  Pa mor realistig yw hyn?
2. Mae gan Lywodraeth y Cynulliad bolisi yn ymwneud â chydraddoldeb, Y Cynllun Cydraddoldeb Sengl. (http://wales.gov.uk/consultations/equality/equalityscheme/?lang=cy) Petaech chi yn llunio polisi o’r fath beth fyddai ei gynnwys?
3. Mae’r Gymraeg yn iaith leiafrifol.  A ddylid cynnwys ieithoedd wrth ystyried cydraddoldeb?

Mae taflenni eraill yn y gyfres  ar Hawliau Dynol, Anabledd, Gwleidyddiaeth a Gwleidyddiaeth Ryngwladol.

